
FONGTIL HUSU VETA LEI FUNDUS PETROLÍFERU NO 
ATIVIDADE PETROLÍFERU 

Palásiu Prezidensiál Nicolau Lobato, Dili, 8 Agostu 2019 

 
Prezidente Repúblika Francisco Guterres Lú Olo halo enkontru ho Forum Organizasaun Naun Governmental Timor-
Leste (FONGTIL). 

Iha sorumutu ne’e, Diretór FONGTIL, Daniel do Carmo hato’o ba Xefe Estadu preokupasaun Sosiedade 
Sivíl nian kona-ba proposta alterasaun lei haat no rezolusaun ida ne’ebé haruka ona mai Prezidente 
Repúblika atu promulga no veta tuir mandatu konstituisaun, hanesan: Proposta Alterasaun Lei Atividades 
Petróliferas, Lei no 13/2005, Proposta alterasaun Lei Fundu Petróliferu lei no 9/2005, Proposta Lei 
estabilidade tributária kona-ba kontratantes iha Bayu-Undan, Proposta Lei laboral aplikavel iha Bayu-Undan 
no proposta Rezolusaun Ratifikasaun Tratadu Fronteira Maritimas. 

Sosiedade Sivíl konsiente katak sira-nia opiniaun la vinkula desizaun Prezidente Repúblika, maibé observa 
ba realidade no faktu ne’ebé sira hasoru, FONGTIL husu ba Prezidente Repúblika atu públika rezolusaun 
delimitasaun fronteira maritima iha Jornal Repúblika tanba ne’e definitivu ona no hanesan luta koletiva ida 
husi partisipasaun povu tomak nian.  

Iha parte seluk, perante povu no estadu nia vida ba futuru, FONGTIL afirma sira-nia pozisaun hodi husu ba 
Prezidente Repúblika atu veta proposta alterasaun lei Fundus petrolíferu no atividade petrolíferu. 

Prezidente Repúblika hateten: “Ha’u simu ona proposta alterasaun lei ne’ebé Governu haruka mai no ha’u 
sei estuda lei hirak ne’e. Ha’u sei tetu ho didi’ak nia implikasaun, serve ba interese nasaun no benefísiu ba 
povu ka lae”.  

Prezidente Repúblika subliña “Parlamentu Nasional mak aprova enpakote maibé Prezidente Repúblika atu 
veta mós sein pakote no promulga mós sein pakote, katak sei promulga ka veta mós keta-ketak. Tanba lei 
ne’e regulariza situasaun ketak-ketak biar sira ne’e iha ligasaun ba malu”. 

Prezidente Repúblika simu proposta lei no rezolusaun hirak ne’e hosi Governu iha loron-29 fulan-Jullu 
2019.  

